
Hasi da mailegu sistema, editoreen kezka artean 

Ikasliburuak trukatzen hasiko dira ikasturte honetan Araba, Bizkai eta Gipuzkoako ikasleak 

Asier Iturriagaetxebarria 

Bilbo 

Azken bi urteetan hainbesteko zeresana eman duen ikasliburuen mailegu sistema ikasturte honetan ezarriko da Araba, Bizkai eta Gipuzkoako ikastetxeetan. Lehen Hezkuntzako 1. eta 2. mailetan ezarri du Eusko Jaurlaritzako Hezkuntza Sailak. 22.641 ikasleri eta 323 ikastetxeri eragingo die. Baina, berez, ez da mailegu sistemaren erabateko ezarpena izango, Hezkuntza Sailak jasoa duenez, maila horietan urtero aldatuko direlako ikasliburuak. Datorren ikasturtetik aurrera igarriko dituzte gurasoek hobeto mailegu sistemaren eraginak. 

Gurasoak, oro har, gustura daude Hezkuntza Sailak prestatu duen ikasliburuen mailegu sistemarekin. Imanol Zubizarreta Baikara Gipuzkoako Ikasleen Guraso Elkarteko presidenteak esan duenez, sistema horrekin liburuak daukan balioa azalduko zaie neska-mutikoei. Jaurlaritzak ezarritako mailegu sistemarekin gustura ez daudenak Euskal Herriko argitaletxeak eta liburu saltzaileak dira. «Honek kalte jasangaitzak ekarriko dizkie argitaletxeei eta liburu dendei. Hezkuntza sistemak berak eta gizarte osoak izango du kaltea», esan du Elkar argitaletxeko Olatz Osak. 

Aurreko ikasturtean, 23 ikastetxek ere ezarri zuten mailegu sistema, proba modura. Hezkuntza Saileko Ikastetxe zuzendari Patxi Olabarriaren arabera, gustura daude egindako probarekin. «Balantzea ona da, ikastetxeetan dagoen ikuspegi zabala zein den jakiteko balio digulako. Gure ikastetxeetan aniztasuna dago mailegu sistema ezartzeko orduan». Izan ere, ofiziala izan ez arren, ikastetxe askotan indarrean dute aspalditik liburuak ikasle batek besteari uzteko sistema. 

Hezkuntza Sailak ezarritako mailegu sistemari dagokionez, ikastetxe batzordea da berritasun nagusia. Ikastetxe bakoitzak batzorde bat eratu beharko du, eta hori arduratuko da liburuen zerrenda prestatzeaz. Ikastetxeko zuzendaritza taldeak eta ikasleen gurasoek osatuko dute batzorde hori. Bera arduratuko da erosi beharreko liburuen zerrenda egiteaz, eta liburuak non erosiko diren ere zehaztuko du. «Ikastetxetik hurbil egoteko edo herrikoak bertakoak izateko eskatu diegu ikastetxeei», zehaztu du Olabarriak. 

Hemendik aurrera, ikastetxeak gurasoei igorriko die erosi beharreko liburuen zerrenda. Gurasoak esandako liburutegietara joango dira, eta liburuak erosiko dituzte. Baina faktura gorde egin beharko dute, eta gero ikastetxeari eman, hark dirua itzultzeko. Bada beste aukera bat: ikastetxeko guraso elkarteak zuzenean erostea liburuak. Baina gurasoek ez dute diru guztia jasoko. Ikasliburuek balio dutenaren %25 ordaindu beharko dute. Gainera, Hezkuntza Sailak ikasle bakoitzeko ikasliburuen kostu finkoa jarri du: 103 euro. 

Ikasturte honetan, jarraipen batzorde bat sortuko du Hezkuntza Sailak, mailegu sistema berriaren ezarpena nola egiten den ikusteko. Zenbait gaitan zalantzak ditu Hezkuntza Sailak, eta jarraipen batzorde horren bitartez argitzea espero du. Ikasliburuen 103 euroko salneurria egokia den edo ez da zalantzetako bat. Era berean, zenbait ikastetxek diote beraiek ikasliburuen autoproduzioa egiten dutela. Hori egia den edo besterik gabe liburuen fotokopiak egiten diren begiratuko du Jaurlaritzak. 

2008-09ko ikasturtetik aurrera, hobeto ikusiko dira mailegu sistemaren eraginak. Ikasturte horretan sartuko dira Lehen Hezkuntzako 2. eta 3. zikloak. Hurrengo ikasturtean, Derrigorrezko Bigarren Hezkuntza (DBH) sartuko da, eta 2010-11ko ikasturtean ziklo bera jarraituko dute ikastetxe kontzertatuetan. Behin Lehen Hezkuntzako 1. eta 2. mailako zikloa gaindituta, lau urterik behin berrituko dira ikasleen liburuak, eta gurasoek ikasliburuen balioaren %25 ordaindu arren, horien jabetza ikastetxeena izango da. 

EDITOREEN KEZKA. Sistema horrek ekarriko dituen «ondorio larriak» azpimarratu dituzte Euskal Herriko hainbat editorek. Editoreen Elkarteak txostena prestatu zuen aurreko urtean, eta mailegu sistema ezarriz gero sektorea «kolokan» geratuko litzatekeela esan zuen. Erein argitaletxeko Jose Agustin Iturrik nabarmendu duenez, «zenbait argitaletxetan ikasliburuak urteko diru sarreren %80 dira». Editoreei ez ezik, mailegu sistemak liburu dendei, marrazkilariei eta antzekoei ere kalte egingo diela nabarmendu du. «Mailegu sistemak nolako eragina izango duen hemendik urte batzuetara ikusiko dugu, baina konturatzen garenean, baliteke beranduegi izatea». 

Mailegu sistemaren eragina igartzen hasia dela agertu du Elkarreko Olatz Osak. «Argitaletxe batzuk pentsatzen hasiak dira proiektu batzuk aurrera ez eramatea». Gaineratu duenez, sektorean bakarrik ez, hezkuntza sistema guztian ikusiko da mailegu sistemaren eragina. «Honek guztiak ekarriko du argitaletxeek egiten dituzten ikasliburuen kalitatea jaistea, ezin izango direlako hainbeste baliabide horretara bideratu». Gogoratu duenez, mailegu sistemaren bat ezarria duten erkidego batzuk hasi dira hori aldatzea pentsatzen. Galizian hori gertatzen ari da, adibidez. «Galizian argitaletxeek jaso duten jipoia izugarria izan dela ohartu dira». 

Mailegu sistemak izan ditzakeen eraginez konturatuta da Hezkuntza Saila, eta hainbat bilera egin dituzte argitaletxeekin eta liburu dendetako arduradunekin, egoerari konponbide bat aurkitu guran. «Haiekin akordioak lotzeko prest gaude, eta lotu nahi ditugu», adierazi du Olabarriak. Gainera, neurri berriak izan dezakeen eragina zein den ikusteko, azterketa egiteko eskatu diote Deustuko Unibertsitateari. Editoreek ere akordioak lotu nahi dituzte, baina ñabardura batekin. «Hainbat bilera egin ditugu, baina, une honetan, orain bi urte geunden egoera berean gaude», esan du Osak. 

Olabarriak adierazi duenez, editoreak konturatu behar dira ikasliburuen testuingurua aldatu egin dela azken urteotan. «Euskarri digitalek gero eta garrantzia handiagoa dutela konturatu behar dira». Garai berrietara egokitzeko prest azaldu dira argitaletxeak, baina azpimarratu dute liburua dela honen guztiaren muina. «Orain 10 urte liburua galtzear zela esan ziguten. Hori ez da gertatu, eta ez da gertatuko. Euskarri digitala hor egongo da, baina liburuko edukiak osatzeko izango da», azaldu du Iturrik. 

Eztabaida horretatik urrun dira, ordea, gurasoak. Zubizarretak agertu duenez, «hori ez da gurasooi dagokigun kontua». Jaurlaritza eta editoreen artean konpondu beharrekoa dela deritzote. «Seme-alaben hezkuntza ona izateaz arduratu behar naiz ni, behar diren baloreak jasotzen dituztela zaindu behar dut, eta une honetan, mailegu sistemak balore jakin batzuk transmititzen dituela deritzot». 

«Argitaletxeekin eta liburu saltzaileekin akordioak lotzeko prest gaude, eta lotu nahi ditugu» 

Patxi Olabarria 

Jaurlaritzako ikastetxe zuzendaria 

«Mailegu sistemak izan ditzakeen ondorioez konturatzen garenean, baliteke beranduegi izatea» 

Jose Agustin Iturri 

Erein argitaletxea 

«Mailegu sistemarekin guk bakarrik ez dugu galduko, hezkuntza sistemak berak kalteak izango ditu» 

Olatz Osa 

Elkar argitaletxea  

Doakotasuna eskatu dute Nafarroan 

Sanzen gobernuak ez du aldaketa egiteko asmorik, baina doakotasuna eskatu du berriro IU-NEBek 

A. i. / A. R. 

Bilbo-Baiona 

Nafarroako Gobernuak ez dauka oraingoz ikasliburuen mailegu sistemaren bat edo doakotasuna ezartzeko asmorik. Baina Nafarroako Izquierda Unidak (IU-NEB) lege proposamena sartu du Nafarroako Foru Parlamentuan, derrigorrezko hezkuntzan ikasliburuen doakotasuna eskatzeko. Neurri hori diru publikoa jasotzen duten ikastetxe guztietan ezartzea nahi du IU-NEBek, hau da, zentro publikoetan zein kontzertatuetan. 

Ana Figueras IU-NEBeko parlamentariak azaldu duenez, beste erkidego autonomo batzuetan ezarrita daukate ikasliburuen doakotasuna, eta ez du ulertzen zergatik ez den neurri bera hartzen Nafarroan. «Beste zenbait arlotan lehenengoak izateagatik geure burua txalotzen dugu Nafarroan. Ea gai honetan neurri hori hartzen duen bosgarren erkidegoa izatea lortzen dugun». 

Aurkeztutako lege proposamenean IU-NEBek jasotzen duenez, Espainiako Konstituzioak esaten du oinarrizko hezkuntzak derrigorra eta doakoa izan behar duela. Era berean, finantzazio publikoaren bitartez hori ez ziurtatzea kritikatzen du. Figueresek gogoratu zuenez, ikasmaterialean ikasle bakoitzeko 888 euroko gastua dago urtean Nafarroan. 

IU-NEBek egindako proposamenean ez da ezarri beharreko sistemari buruz ezer esaten, baina ikasliburuak doakoak izateko hainbat sistema erabil daitezkeela zehaztu du Figuerasek: mailegu sistema, esaterako. 

SEASKAREN IKASTOLETAN, LIBURUAK ESKUZ ESKU. Iparraldean, ikastetxe publikoetan ez da mailegu sistemarik. Bai, ordea, Seaskaren ikastoletan. Xalbador ikastegiko ikasleek, ikastoletan bigarren maila burutzen duten ikasle guztiek bezala, ez dute eskola libururik erosi beharrik izaten. Ikastolek alokatze sistema osatu zuten aspaldi. Hala, ikasleek urte hastapenean txeke bat egin behar diote ikastolari eskuratzen dituzten liburuen berme gisa. Aurten adibidez, bosgarren mailako ikasleek, 47 euroko txekea egin dute eta sei liburu eskuratu dituzte. 

Liburuak zein egoeratan eskuratzen dituzten oroitarazteko, Seaskak zerrenda bat osatzen du, urte bukaeran jakiteko liburuak zein egoeratan zeuden, berriak ote ziren, edota hondatuak nahiz erabiliak izan diren. Liburuak berreskuratzean, Seaskak ikusten du zein egoeratan dauden liburuak eta horren arabera eska diezaioke familiari liburuak ordaintzea, edo behin tzat, gastuaren parte bat ordaintzea. Egoera onean badira, ordea, urte hastapenean egindako txekea itzultzen dio familiari, urra dezan.  

«Hasierako zalantzen ostean, gustura daude gurasoak» 

Iaz 23 ikastetxek ezarri zuten Jaurlaritzaren mailegu sistema proba modura; Ondarroako Zaldupe ikastetxean gustura daude. 

A. Iturriagaetxebarria 

Bilbo 

Hasiera guztiak zailak izan ohi dira, eta ikasliburuen mailegu sistemaren kasuan antzeko zerbait gertatu da. Berez, ikasturte honetan jarriko da mailegutza sistema Araba, Bizkai eta Gipuzkoako Lehen Hezkuntzako 1. eta 2. mailetan. Baina 23 ikastetxek aurreko ikasturtean hasi zuten bidea, proba gisara. Aurretik antzeko zereginetan eskarmentua zuten ikastetxeak izan ziren aukeratuak, baina bakoitzak bere erara antolatzen zuen liburuen mailegua. Iaz, Jaurlaritzaren ezaugarrietara egokitu behar izan ziren, eta horrek zenbait zailtasun eragin zituen. «Guraso batzuei zail egin zitzaien ulertzea liburuen %25 beraiek ordaindu behar zutela», azaldu du Rakel Elo Ondarroako (Bizkaia) Zaldupe ikastetxeko irakasleak. 

Ikasliburuen mailegu sistema eta ikasliburuen doakotasuna nahastuta joan dira azken hilabeteetan, eta zenbait herritarrek ez ditu bereizi. Horregatik, gaizki-ulertze bat baino gehiago izan da. Jaurlaritzako Hezkuntza Sailak ikasliburuen %75 ordaintzen du, baina %25 gurasoari ordaintzea egokitzen zaio. Erabiliko diren ikasliburuak zeintzuk izango diren ikastetxeko batzorde batek erabakiko du (ikastetxeko zuzendaritzako kideek eta gurasoek osatua), baina horien salneurria ezarrita dauka Jaurlaritzak: 103 euro ikasleko. Hori bai, baliteke aukeratutako liburuen salneurria handiagoa edo txikiagoa izatea. 

Ondarroako Zaldupe ikastetxean aurreko ikasturtean egin zuten ikasliburuen aukeraketarekin 103 euro baino gutxiago irten zen ikasle bakoitzeko. Sobran geratutako diruarekin bestelako ikasmateriala hartuko dutela azaldu du Elok. «Izan daitezke ikasleak kontsultatzeko entziklopediak edo bestelako ikasmateriala. Hori ulertzea zail egin zitzaien hasieran gurasoei, baina orain oso pozik daude guztiak». Beste erabilera bat ere izan dezake sobran dagoen diru kopuruak: «Ikasturte erdian heltzen den kanpoko ikasleak ez du libururik izaten, eta horri liburuak emateko ere erabili daiteke» 

Zaldupe ikastetxean orain dela hamar urte baino gehiago hasi ziren mailegu sistema erabiltzen, nahiz eta erabat ofiziala ez izan. «Guk aspalditik esan diegu gurasoei ahal dela euren artean liburuak uzteko». Hala, ohikoa izan da ikastetxeko anai-arreben edo lehengusuen artean liburuak esku batetik bestera pasatzea. Edo, bestela, lagunen artean. «Umeen bila etortzen ziren gurasoak elkarrekin hitz egiten zuten, eta batak besteari liburuak uzteko ohitura oso hedatua dago gure ikastetxean». 

Aurreko ikasturtean, sistema hori aldatu, eta Jaurlaritzako Hezkuntza Sailak ezarritakoa ezarri zuten. Hori baino lehen, orain bi ikasturteko azken hilabetean, ikasliburuen mailegu sistema lantzeko batzordea eratu zuten ikastetxeko zuzendaritzako kideek eta guraso elkartekoek. Hurrengo ikasturtean erabiliko zituzten liburuen zerrenda prestatu zuten. Gero, zerrenda hori herriko liburutegiei eman zieten, haiek enkarguak egiteko. 

Hurrengo pausoa izan zen gurasoei jakinaraztea zeintzuk liburu erosi behar zituzten eta horiek non hartu behar zituzten. Gutun bidez egin zuten hori Zaldupekoek. Behin hori jakinda, gurasoak zerrendan agertzen ziren herriko liburu-dendetara joan ziren, agindutako ikasliburuak jasotzera. Ordaindu egin zituzten, baina fakturak gorde, eta ikasturte hasieran dirua itzuli zieten. 103 euroen %25 izan ezik, jakina. Rakel Elok ez dauka zalantzarik, eta egindako froga «oso ondo» irten zela uste du. «Balantzea oso positiboa da. Zerbait txarra esatearren, hasieran sistema ulertzea kosta egin zitzaiela zenbait gurasoei. Baina aurten %25 bakarrik ordaindu beharko dute, eta koaderno batzuk erosita nahikoa izango dute. Gu zein gurasoak oso pozik gaude». 

 

